
PREDMET: Vijećnička pitanja i inicijative, dostavlja se 

Na 14. radnoj sjednici Općinskog vijeća općinski vijećnici postavili su nekoliko vijećničkih 
pitanja odnosno pokrenuli su vijećničke inicijative sljedećeg sadržaja: 

a) Vijećničke inicijative 

                                                                                                                                                                                                                               
-klub vijećnika SDA (vijećnica Azra Čomor)    

 
1. Inicijativa za postavljanje stuba i ulične rasvjete u Ulici Bana Borića (do broja 27) 
 
Podnosim inicijativu da se u Ulici Bana Borića, kod broja 27, na spoju sa ulicom Smaila Šikala, postavi 
stub sa uličnom rasvjetom.Na navedenoj lokaciji nalazi se veoma frekventna čikma koju svakodnevno 
koristi veliki broj građana, posebno stanovnici Ulice Bana Borića, prilikom silaska prema posljednjoj 
autobuskoj stanici, kao i prema prodajnom objektu Konzum. U večernjim satima ovaj prolaz je 
nedovoljno osvijetljen, što predstavlja sigurnosni rizik za pješake, naročito starije osobe, djecu i 
učenike.Postavljanjem stuba sa rasvjetom značajno bi se unaprijedila sigurnost, smanjila mogućnost 
nezgoda i povećao osjećaj sigurnosti stanovnika ovog dijela naselja. 
Također napominjem da je vlasnik parcele saglasan da se stub postavi na dijelu njegove imovine, čime 
se uklanjaju eventualne imovinsko-pravne prepreke za realizaciju ove inicijative. 
Molim nadležnu službu da izađe na teren, izvrši procjenu i poduzme potrebne aktivnosti u cilju 
realizacije ove opravdane potrebe građana. 
 
2. Na osnovu Poslovnika Općinskog vijeća, podnosim inicijativu da Općinsko vijeće Općine Novi Grad 
Sarajevo uputi zahtjev nadležnim institucijama (Federalno ministarstvo finansija, Porezna uprava 
FBiH, nadležna inspekcija i Kantonalna uprava za inspekcijske poslove KS) za hitno utvrđivanje 
zakonitosti rada i udaljenosti priređivača igara na sreću u neposrednoj blizini Osnovne škole Umihana 
Čuvidina.U neposrednoj blizini škole egzistiraju dvije kladionice, što izaziva ozbiljnu zabrinutost 
roditelja, nastavnog osoblja i građana. Smatram da je neprihvatljivo da se objekti za priređivanje igara 
na sreću nalaze u blizini obrazovne ustanove koju svakodnevno pohađaju maloljetna djeca. Ovakva 
situacija negativno utiče na odgojno-obrazovni ambijent, sigurnost djece i društvene vrijednosti koje 
kao zajednica želimo njegovati. 
Zbog navedenog, predlažem: 
1.Da Općinsko vijeće zatraži od nadležnih organa hitan inspekcijski nadzor. 
2.Da se utvrdi da li su navedeni objekti u skladu sa zakonski propisanom minimalnom udaljenošću od 
škole. 



3.Ukoliko se utvrde nepravilnosti, da se pokrene postupak izmještanja spornih poslovnica na lokaciju 
koja nije u neposrednoj blizini obrazovne ustanove. 
Zaštita djece i javnog interesa mora biti prioritet svih nivoa vlasti. 
 
 
3. Pokrećem vijećničku inicijativu kojom tražim da nadležna općinska služba hitno izađe na teren u 
ulicu Bana Borića, u podnožju Hadžinog brda, iznad kuća porodica Džindo i Duraković, radi procjene 
stanja i poduzimanja neophodnih mjera. 
Na navedenoj lokaciji dolazi do pojave podzemne vode koja izvire iznad stambenih objekata (parcela 
porodice Duraković), prolazi kroz dvorišta porodica Duraković i Džindo te se direktno slijeva na ulicu 
Bana Borića, pri čemu dolazi do potkopavanja saobraćajnice i podizanja asfalta. 
Prema informacijama i stanju na terenu, voda već prodire u garažne prostore mještana, a postoji realna 
opasnost od pokretanja klizišta usljed nekontrolisanog oticanja i zasićenja tla vodom. 
S tim u vezi, tražim da: 
1.Nadležna služba hitno izvrši terenski uviđaj i stručnu procjenu rizika, 
2.Izradi idejni projekat trajnog rješenja, 
3.Predvidi izvođenje radova na prikupljanju, drenaži i ucjevljenju podzemne vode, te njeno kontrolisano 
usmjeravanje u postojeći kanalizacioni sistem, 
4.Planira sredstva u budžetu ili kroz interventne mjere kako bi se spriječila veća materijalna šteta i 
eventualne posljedice po sigurnost stanovništva. 
Smatram da je u ovom slučaju neophodno djelovati preventivno, jer bi eventualno saniranje klizišta ili 
oštećenja saobraćajnice iziskivalo znatno veća finansijska sredstva. 
Molim da se po ovoj inicijativi postupi hitno i da se Općinskom vijeću dostavi informacija o poduzetim 
aktivnostima. 
Obrazloženje: 
Radi se o ozbiljnom infrastrukturnom i sigurnosnom problemu koji direktno ugrožava stambene objekte 
i lokalnu saobraćajnicu, te zahtijeva hitnu reakciju nadležnih službi. 
 

-klub vijećnika SDA (vijećnica Anela Šiljević) - 
 
Podnosim vijećničku inicijativu kojom tražim hitno razmatranje i rješavanje problema neadekvatno 
postavljene ležeće signalizacije i usporivača brzine u ulici Bulevar Mimara Sinana, u blizini trolejbuske 
okretaljke. 
Naime, nakon završenih radova na ovoj saobraćajnici postavljeni su naizmjenični usporivači brzine koji 
se u oba smjera nalaze neposredno prije pješačkog prijelaza. Ovakvo rješenje omogućava nesavjesnim 
vozačima da prelaze u suprotnu traku kako bi zaobišli usporivače, čime direktno ugrožavaju sigurnost 
svih učesnika u saobraćaju, a naročito pješaka. 
Građani svakodnevno svjedoče opasnim situacijama u kojima vozila velikom brzinom prelaze preko 
pune linije između suprotnih smjerova kretanja kako bi izbjegla usporivače. Zabilježeni su i incidenti u 
kojima su pješaci, uključujući starije osobe i djecu, bili dovedeni u neposrednu opasnost od naleta 
vozila, uprkos tome što su prelazili ulicu na obilježenom pješačkom prijelazu i imali zaustavljen 
saobraćaj u jednoj traci. 
Posebno zabrinjava činjenica da ovom saobraćajnicom dnevno prolazi veliki broj vozila, uključujući i 
vozila javnog gradskog prijevoza, što dodatno povećava rizik od saobraćajnih nezgoda sa teškim 
posljedicama. 
Prema informacijama dobijenim, za izmjenu postojećeg rješenja potrebno je izraditi novi saobraćajni 
elaborat, što je u nadležnosti Općine. 
S tim u vezi, pokrećem inicijativu i tražim da nadležne općinske službe, u saradnji sa Direkcijom za 
puteve i drugim relevantnim institucijama: 
1.Hitno pristupe izradi novog saobraćajnog elaborata za ovu lokaciju 
2.Razmotre izmjenu postojećih usporivača brzine tako da onemoguće njihovo zaobilaženje prelaskom 
u suprotnu traku 
3.Razmotre postavljanje usporivača preko cijele širine kolovoza ili ugradnju fizičkih prepreka (stubova 
ili separatora) između saobraćajnih traka 
4.Poduzmu dodatne mjere za zaštitu pješaka na predmetnom pješačkom prijelazu 



Cilj ove inicijative je sprječavanje saobraćajnih nesreća i zaštita života građana, posebno djece i starijih 
osoba, te osiguravanje da saobraćajna infrastruktura ispunjava svoju osnovnu funkciju povećanje 
sigurnosti, a ne stvaranje dodatnih rizika. 
Molim da se inicijativa razmotri po hitnom postupku i da se podnosilac obavijesti o poduzetim 
aktivnostima. 
 

-klub vijećnika SDA (vijećnica Elma Lindov)- 
 
Inicijativa za hitno pokretanje aktivnosti na sanaciji Biočkog puta u naselju Dobroševići 
U ime Kluba vijećnika SDA Novi Grad Sarajevo, podnosim vijećničku inicijativu kojom tražimo hitno 
pokretanje aktivnosti na sanaciji Biočkog puta u naselju Dobroševići. 
Biočki put je u značajnoj mjeri oštećen, što otežava svakodnevno kretanje mještana, ugrožava sigurnost 
svih učesnika u saobraćaju te stvara dodatne probleme posebno u periodima nepovoljnih vremenskih 
uslova. Stoga smatramo neophodnim da nadležne službe izvrše detaljnu procjenu stanja i pristupe 
sanaciji kolovozne konstrukcije u najkraćem mogućem roku. 
Pored navedenog, iniciramo i potkresivanje grana i niskog rastinja uz saobraćajnicu, kako bi se 
osigurala bolja preglednost i povećala sigurnost svih učesnika u saobraćaju. 
Također, tražimo sanaciju, redovno održavanje i čišćenje odvodnih kanala duž predmetne dionice, s 
ciljem sprečavanja zadržavanja oborinskih voda, dodatnog oštećenja puta i eventualnih plavljenja 
okolnog područja. 
Molimo nadležnu službu da razmotri ovu inicijativu i poduzme potrebne korake u skladu sa svojim 
nadležnostima, te da o planiranim aktivnostima informiše Općinsko vijeće. 
 

-klub vijećnika SDA (Emir Šehović)- 
 
1.Klub SDA podnosi incijativu zamjena rasvijetnih tijela unutar naselja na dijelovima gdje nisu 
zamjenjena ulice Semira Frašte i Nerkeza Smailagića. 
 
2.Klub SDA podnosi incijativu hitno rješavanje dugogodišnjeg i izuzetno ozbiljnog problema 
izlijevanje kanalizacije na adresi Amira Krupalije 61. 
 
3. Klub SDA podnosi incijativu za hitnu sanaciju asfalta u ulici Onera Kovača br. 2. 
 
4. Klub SDA podnosi incijativu radi hitnog rješavanja problema začepljenog kanala ili stručne analize 
za odvodnje oborinskih voda ulica Sulje Jahića. 
 
5. Klub SDA podnosi incijativu za hitnu zamjenu dotrajalih kontejnera koji se nalaze u ulici Nusreta 
Aganovića na spoju sa ulicom Safeta Isovića. 
 
6. Klub SDA podnosi incijativu za osvjetljenje puta od džamije u naselju Mahala do šetališta pored 
rijeke Dobrinje kojom svakodnevno prolazi mnogo građana (djece). 

 
-klub vijećnika SBIH (vijećnik Jasmin Smječanin) – 

 
Inicijativa za uvođenje obavezne prozivke vijećnika na završetku sjednice 
Na osnovu Poslovnika o radu Općinskog vijeća Novi Grad Sarajevo, podnosim inicijativu da se u 
redovnu proceduru održavanja sjednica uvede obavezna prozivka vijećnika od strane sekretara Vijeća 
neposredno prije zaključenja sjednice. 
Cilj ove inicijative je precizno evidentiranje prisustva vijećnika tokom cijelog trajanja zasjedanja, a ne 
samo na njegovom početku. 
Obrazloženje 
Primjetna je praksa da određeni broj vijećnika napušta sjednice prije njihovog zvaničnog završetka, 
često bez prethodne najave ili opravdanog razloga. Ovakvo postupanje rezultira sljedećim problemima: 
1.Gubitak kvoruma: Onemogućava se odlučivanje o preostalim tačkama dnevnog reda. 



2.Netransparentnost: Građani koji su dali svoj glas vijećnicima imaju pravo znati da li njihovi 
predstavnici učestvuju u radu do samog kraja. 
Prijedlog realizacije: 
-Sekretar Vijeća vrši prozivku nakon iscrpljene posljednje tačke dnevnog reda. 
-U zapisnik se jasno unosi ko je bio prisutan na kraju sjednice. 
Vijećnički mandat nije samo privilegija, već obaveza zastupanja interesa građana tokom punog radnog 
vremena sjednice vijeća. 
 

-klub vijećnika SBIH (vijećnik Adis Šahmanija) - 
 
1. U ime Kluba vijećnika SBIH Novi Grad odnosim inicijativu za hitnu sanaciju dječijeg igrališta u 
ulici Franje Kluza, koja podrazumijeva: 
Zamjenu postojeće, dotrajale i oštećene podloge novom, sigurnosno prilagođenom podlogom 
(gumirana ili druga atestirana podloga za dječija igrališta). 
Zamjenu dotrajalih i oštećenih zaštitnih mreža oko igrališta. 
Postojeća podloga je u lošem stanju, neravna je i mjestimično oštećena, što predstavlja potencijalnu 
opasnost za djecu prilikom igre i boravka na igralištu. Također, zaštitne mreže su poderane i dotrajale, 
čime je smanjena sigurnost korisnika, ali i funkcionalnost samog prostora. 
S obzirom da je igralište svakodnevno u upotrebi od strane velikog broja djece i roditelja, smatram da 
je neophodno poduzeti hitne mjere kako bi se osigurali sigurni i adekvatni uslovi za boravak i igru 
najmlađih. 
 
2. Podnosim ponovljenu inicijativu za izgradnju adekvatnog autobusnog stajališta za autobus koji vrši 
prevoz školske djece iz naselja Zabrđe i Reljevo. 
Naime, djeca koja svakodnevno koriste organizovani školski prevoz prinuđena su čekati autobus na 
neadekvatnom i neuređenom prostoru, bez natkrivenog stajališta i osnovnih uslova zaštite od kiše, 
snijega i drugih nepovoljnih vremenskih prilika. Ovakvi uslovi predstavljaju potencijalnu opasnost po 
njihovu sigurnost, posebno imajući u vidu frekvenciju saobraćaja i nepreglednost pojedinih dionica. 
Dodatni problem je sto se autobus trenutno parkira na stajalištu i ugrožava siguran pristup vozila 
saobraćaju pri izlasku sa parkinga ispred ambulante. 
S obzirom da je sigurnost djece prioritet svakog društva, smatram da je izgradnja obilježenog i 
natkrivenog autobusnog stajališta neophodna kako bi se osigurali minimalni standardi bezbjednosti i 
dostojanstveni uslovi čekanja prevoza. 
 
 

-klub vijećnika SBIH (vijećnik Almir Maslo) - 

1.Podnosim inicijativu nadleznim općinskim organima za postavljanje zaštitne ograde uz korito  rijeke 
Dobrinje na dionicama na kojima ograda nedostaje,s ciljem unapređenja sigurnosti građana,zaštite 
djece I starijih osoba a sa druge strane  I samog spriječavanja potencijalnih nesreća. 
U toku mjeseca februara 2026 godine imali smo dvije nesreće upadanja u korito rijeke Dobrinja 
Kojima sam I lično svjedočio I zaista brzim reakcijima Nadleznih slubi spriječena je veća 
tragedija.Ponukan istim,zaista molim općinske sluzbe da reaguju skladno svojim mogućnostima ali 
zaista moram istaći I pohvaliti I za sve dosad urađeno kada je u pitanju uređenje samog 
korita,pješačkih staza  pored rijeke Dobrinja javne rasvjete na istim I svega ostalog ali evo nadam se 
da će se I ovaj segment zaštitne ograde riješiti u skorijem vremenu kako bi se zadovoljio I ovaj 
sigurnosni aspect I upotpunio cijeli ambijent. 
 
Korito rijeke Dobrinje na pojedinim dionicama nije adekvatno osigurano,što predstavlja rizik za 
pješake,naročito djecu u blizini škola,dječijih igrališta I frekventnih pješačkih zona.Tokom kišnih 
perioda dolazi do značajnog  povećanja vodostaja,čime se dodatno povećava I potencijalna  opasnost 
od upadanja u korito rijeke. 
 
Postavljanjem zaštitne ograde smatram  : 
-povećala bi se sigurnost svih građana, 



-Smanjio bi se rizik od nesreća I povreda, 
-Doprinijelo bi se općem osjećaju sigurnosti. 
Smatram da je realizacija ove inicijative od javnog interesa I značajna za sigurnost I kvalitet zivota 
svih stanovnika Dobrinje I okolnih naselja. 
 
2.Inicijativa za postavljanje sfernog ogledala u ulici Branislava Nušića kod broja 134 
Ovim putem pokrećem inicijativu za postavljanje sfernog ogledala u Ulici Branislava Nušića kod 
broja 134,radi povećanja sigurnosti svih učesnika u saobraćaju. 
Na navedenoj lokaciji nalazi se izlaz sa parking prostora stambeno poslovnog objekta,pri čemu je 
preglednost prilikom uključivanja vozila na glavnu saobraćajnicu znatno ograničen.Zbog 
konfiguracije terena,ugla izlaska sa parkinga stanari nemaju adekvatan pregled nad dolazećim 
vozilima sa transferzale Mihaela Šumahera koja ulaze u ulicu Branislava Nušića što predstavlja 
ozbiljan svakodnevni sigurnosni rizik I povećava mogućnost nastanka saobraćjnih nezgoda. 
Postavljanjem Sfernog ogledala  
-omogućila bi se bolja preglednost saobraćaja  
-smanjio bi se svakodnevni rizik od saobraćajnih nezgoda na navedenoj lokaciji. 
Također molim nadleznu sluzbu da razmotri realizaciju navedene inicijative. 
 

-klub vijećnika SBiH (vijećnica Edita Šandal)- 
 
1. Vijećnička inicijative za: 
-rekonstrukciju asfaltne površine u ulici Rafaela Gaona kod broja 62 prema  ulici Saliha Behmena, kao 
i rekonstrukciju dijela stepenica koje spajaju pomenute ulice, 
-rekonstrukciju asfaltne površine u ulici Esada Midžića od broja 105 do broja 109 
-rekonstrukciju ulice Akifa Šeremeta u Aerodromskom naselju . Ovo je ujedno i glavna ulica i ulaz u 
Aerodromsko naselje 
- rekonstrukcija stepenica iznad Union banke Trg solidarnosti 17 i 19 
- sanacija dijela ulice Jusufa Juke Gojaka od br. 2-22 cca 300 m 
-sanacija ulice  Mihaljevska od broja 100 do broja 118, cca 100m 
-sanacija dijela ulice Mehe Žige od broja 83 do 95 
-sanacija dijela ulice Butilska od broja 227 do broja 223 
-rekonstrukcija i asfaltiranje ulice Avde Hodžića s ciljem unapređenja saobraćajne infrastrukture i 
povećanja sigurnosti svih učesnika u saobraćaju 
 
 
2. Rekonstrukcija kanalizacione mreže u ulici Omera Kovača 
 
 
3. Podnosim inicijativu za sistemsko rješavanje problema sa kontejnerima u Aerodromskom naselju jer 
su postojeći postavljeni na pješačke staze i smetaju pješacima  
 
 
4. Postavljanje usporivača saobraćaja ulica Senad Poturak Senči od džamije prema bazenu 
 
 
5. Postavljanje  sfernih ogledala i to u: 
-ulaz u ulicu Šefika Dorića 
-ulica Hajrudina Šabanije na broju 89 
-ulaz u ul Andreja Andrejevića kod hotela „Octagon“ 
- preko puta Gradačačke 23 
 
6. Podnosim inicijativu za izgradnju pješačke staze na području MZ Čengić vila. Postojeću 
improvizovani zemljanu stazi građani skoro cijelog naselja koriste kao prečicu koja vodi prema 
trolejbuskoj okretaljci na Otoci, radi se o lokaciji Gradačačka 94 do broja 136. 
 



7. Podnosim inicijativu za postavljanje ulične rasvjete i to:  
 
-Ulica Mihaljevska od broja 100 do broja 118, 3 (tri) rasvjetna tijela na postojeće stubove, 
-Ulica Ahatovićka od broja 53 do broja 55, 2 (dva) rasvjetna tijela na postojeće stubove, 
-Ulica Bjelugovićka do broja 116, 1 (jedno) rasvjetno tijelo na postojeći stub, 
-Ulica Butilska od broja 247 do broja 253, potrebno je izvršiti postavljanje 2 (dva) stuba za rasvjetu i 2 
(dvije) rasvjete na postojeće stubove, 
-Ulica Butilska od broja 227 do broja 233, 7 (sedam) rasvjetnih tijela na postojeće stubove, 
-Ulica Butilska do broja 226, 1 (jedno) rasvjetno tijelo na postojeći sub, 
-Ulica 14 juni do broja 73,  2 (dva) rasvjetna tijela na postojeće stubove, 
-Ulica Dobroševićka do broja 122, 2 (dva stuba i dva) rasvjetna tijela, 
-Ulica Dobroševićka do broja 118, 2(dva) rasvjetna tijela na postojeće stubove, 
-Ulica Dobroševićka do broja 132, 2 (dva) rasvjetna tijela na postojeće stubove, 
-Ulica Butilska od broja 222 do broja 226, 1 (jedan) stub sa rasvjetnim tijelom i 1(jedno) rasvjetno tijelo 
na postojeći stub. 
- izgradnja dodatnih rasvjetnih tijela u ulici Avde Hodžića – zbog nedovoljne osvijetljenosti u večernjim 
satima te radi bolje sigurnost pješaka i imovine 
 

-klub vijećnika SBIH (Nejra Džanko Zukobašić)- 
 
1. S obzirom da je usvojen Plan za rekonstrukciju cesta i lokalnih trgova za 2026.godinu, podnosim 
inicijativu prema Sluzbi za investicije, Odsjek saobraćaj da razmatra u ovoj godini posipanje nasipa u 
ulici Butilska od broja 172 do broja 176.  
 
2. Podnosim inicijativu prema Službi za privredu i lokalni razvoj da razmatra sufinansiranje, pored 
obrtničkih djelatnosti i društva sa ograničenom odgovornošću za građane s područja Općine Novi Grad 
Sarajevo. 
 
 

-vijećnik Dino Okerić - 
 
1.Vijećnička inicijativa za retroaktivnu isplatu razlike naknade za minuli rad u skladu sa Kolektivnim 
ugovorom za službenike i namještenike organa uprave i sudske vlasti u FBiH  iz decembra 2023. godine. 
Na osnovu Poslovnika o radu Općinskog vijeća, podnosim inicijativu da Općinski načelnik naloži 
Službi za finansije hitnu izradu obračuna i retroaktivnu isplatu razlike naknade za minuli rad svim 
državnim službenicima i namještenicima organa državne službe u Općini Novi Grad Sarajevo 
Isplata se odnosi na period od dana stupanja na snagu Kolektivnog ugovora za službenike i namještenike 
organa uprave i sudske vlasti u FBiH  („Službene novine Federacije BiH“ br. 98/23), primjenom 
uvećane stope od 0,6% po godini navršenog radnog staža. 
OBRAZLOŽENJE 
Stupanjem na snagu Kolektivnog ugovora za službenike i namještenike u organima državne službe 
(„Službene novine Federacije BiH“ br. 98/23), pravo na naknadu za minuli rad utvrđeno je u iznosu od 
0,6% za svaku navršenu godinu radnog staža. 
S obzirom na to da je od tog perioda nakon stupanja na snagu Ugovora isplata vršena po staroj stopi 
0,5%,  evidentno je da je zaposlenicima uskraćeno zakonsko pravo na puni iznos plate i naknada. 
Kolektivni ugovor ima snagu zakona za ugovorne strane i njegova primjena ne smije biti odlagana 
administrativnim procedurama. 
Ukoliko se ova razlika ne isplati dobrovoljno, Općina se izlaže riziku masovnih tužbi. U tom slučaju, 
pored glavnice (razlike od 0,6%), budžet bi bio opterećen i zateznim kamatama, troškovima parničnog 
postupka i troškovima izvršenja, što bi višestruko premašilo iznos same inicijative. 
S obzirom na to da se nalazimo u periodu kada su potraživanja još uvijek unutar trogodišnjeg roka 
zastare, smatram da je svrsishodno i ekonomski opravdano ovo pitanje riješiti odmah kroz rebalans ili 
preraspodjelu budžetskih sredstava. 
 



2. Građanin Jasenko Mujkić obatio se svim vijećnicima putem mail-a, a vezano je za ilegalnu gradnju 
na objektu, to jest na zgradi u kojoj ovaj dotični gospodin živi. Između ostalog, on je iznio primjedbe 
vezano za gradnju. Dakle, komšija njegov, kako on kaže u e-mailu, naknadno nadograđuje jedan objekat 
za koji nema dozvolu. On kaže da je informisao inspekciju, to jest da je komunicirao ili kontaktirao 
općinske organe i da mu ništa nije odgovoreno po tom pitanju. Pa moje pitanje se odnosi, dakle, na 
Službu za inspekcijske poslove: Šta je urađeno po ovom pitanju i da vidimo je l' uopšte ovo nadležnost 
Općine ili koga već? Da li su organi Općine uopšte upoznati sa ovom situacijom. 
 
 

-vijećnik Bojan Vučković- 
 
1.Kreiranje modela saradnje Opštine sa visokoškolskim ustanovama kroz obezbjeđenje stručne prakse 
za srednjoškolce, studente i nezaposlene diplomante 
Obrazloženje: 
Ovom inicijativom predlažem uspostavljanje programa stručne prakse za srednjoškolce, studente i 
diplomante bez radnog iskustva na području naše opštine. 
Mladi nakon završetka školovanja često nemaju priliku da steknu prvo radno iskustvo, što im otežava 
zapošljavanje i profesionalni napredak. Opština, kao najbliži nivo vlasti građanima, treba aktivno 
učestvovati u rješavanju ovog problema kroz konkretne i sistemske mjere. 
Predlaže se organizovanje tromjesečne ili šestomjesečne prakse u opštinskim službama, javnim 
ustanovama i preduzećima čiji je osnivač Opština, uz javan i transparentan konkurs i mentorsku podršku 
tokom trajanja programa. U skladu s budžetskim mogućnostima, poželjno je osigurati i novčanu 
naknadu za praktikante. 
Ovim programom Opština bi doprinijela smanjenju nezaposlenosti mladih, jačanju njihovih 
kompetencija i stvaranju čvršće veze između mladih ljudi i lokalne zajednice. 
 
2. Informacija o raspolaganju željeznim ogradama sa dječijih igrališta 
Obrazloženje: 
Postavljam vijećničko pitanje gdje su završile željezne ograde sa dječijih igrališta koje su uklanjane u 
prethodnom periodu na području opštine Novi Grad Sarajevo, te na koji način je Opština raspolagala 
tim materijalom? Da li je proveden postupak javne licitacije, javnog poziva, prodaje putem nadmetanja 
ili je raspolaganje izvršeno na drugi zakonom propisan način? 
Molim da se dostavi precizna informacija o količini uklonjenog materijala, procijenjenoj vrijednosti, 
načinu evidentiranja, kao i pravnom osnovu po kojem je izvršeno raspolaganje. 
Tražim da se odgovor dostavi u pisanoj formi u roku propisanom Poslovnikom Opštinskog vijeća. 
 
 

-vijećnica Hana Keč- 
 
1. Upućujem inicijativu za pokretanje projekta podrške formiranju i opremanju prvih STEAM učionica 
u osnovnim školama na području Općine Novi Grad.  
Pokrećem inicijativu da Općina Novi Grad Sarajevo pokrene aktivnosti kojima će se pružiti 
organizaciona i finansijska podrška projektu formiranja i opremanja prvih STEAM učionica (kabineta) 
u osnovnim školama na području Općine Novi Grad, kao vid unapređenja obrazovnog procesa 
stvaranjem uvjeta mladima za potpuno novi, inovativni pristup učenju i prilagodbu budućem vremenu.  
U tu svrhu, bitno je realizirati/uzeti u obzir sljedeće:  
1. Potrebno je da Služba za obrazovanje, kulturu i sport, u koordinaciji sa Ministarstvom za odgoj i 
obrazovanje KS, organizuje sastanke sa predstavnicima osnovnih škola (svih 17 škola uključujući i 
Centar za slijepu i slabovidnu djecu i privatnu Osnovnu školu „Maarif“) kako bi se sagledale potrebe 
svake pojedine škole, kao i mogućnosti da se STEAM učionice oforme u već postojećim kabinetima 
informatike ili tamo gdje je moguće.  
Navedene učionice bi trebalo, za početak, da sadrže osnovna materijalno-tehnička sredstva, odnosno 
edukativne STEM setove (pametne table, micro:bitove, BOSON setove...) pojedinačno za svaku grupu 
predmeta.  



2. Obzirom da inovativni pristup učenja u STEM kabinetima kombinuje nauku i umjetnost sa 
informatikom, preporučuje se da na sastanku, među predstavnicima škola, budu prisutni direktori, 
nastavnici Informatike, nastavnici Matematike, nastavnici Tehničke kulture, nastavnici Građanskog 
obrazovanja, svi nastavnici koji koriste inovativne metode izvođenja nastave i bibliotekari koji već rade 
na medijsko-informacijskoj pismenosti.  
 
3. Inicijalna finansijska sredstva koja bi bila potrebna za nabavku osnovnih edukativnih setova kojima 
se savladavaju tehnike korištenja senzora, programiranja i elektronike, prilagođenih različitim 
uzrastima i predznanjima, nisu velika i procijenit će se na osnovu iskazanih potreba svake od osnovnih 
škola sa područja općine Novi Grad.  
 
4. Proceduru nabavke osnovnih edukativnih STEM setova i druge opreme potrebne za početno 
formiranje STEM učionica usuglasiti sa Ministarstvom za odgoj i obrazovanje KS.  
 
5. Potrebna inicijalna finansijska sredstva uvrstiti u budžet Općine Novi Grad za 2024. godinu, tako da 
prve STEAM učionice svim osnovnim školama naše općine zažive već tokom iduće školske godine.  
 
Obrazloženje: 
Općina Novi Grad će prihvatanjem ove inicijative i realizacijom potrebnih aktivnosti za njenu 
realizaciju potvrditi svoju opredijeljenost u nastojanjima da se poboljša stanje u školama. Uspostavom 
STEaM učionica u osnovnim školama, naši mladi će imati priliku za inovativni pristup učenju, što će 
im itekako dobro doći u nastavku školovanja.  
Kao što je poznato, engleski pojam STEaM javlja se kao akronim, koji upućuje na nekoliko akademskih 
disciplina: nauka (science), tehnologija (technology), inženjering (engineering), umetnost (arts) i 
matematika (mathematics). STEM koncept obuhvata princip 4K: Kreativnost, Kolaboracija, Kritičko 
razmišljanje i Komunikacija – osobine koje čine osnovu obrazovanja za 21. vijek. Ovakav princip 
obrazovanje podstiče multidisciplinarnost kroz učenje na realnim primjerima. Učenici vježbaju da 
zajedno rade na projektima, čime se razvija timski duh i sposobnost saradnje u rješavanju problema. 
STEAM je ukratko metoda, kolaborativan način učenja na polju nauke, tehnologije, inženjerstva, 
umjetnosti i matematike.  
Ono što je posebno u STEAM edukaciji jeste to što je ne čini učenje samo programiranja ili samo 
matematike, već se akcenat stavlja na to da se kroz ovakvu edukaciju istovremeno i povezano uči više 
oblasti kako bi se učenici što bolje pripremili za ono što ih očekuje nakon školovanja.  
 
2. Ponavljam pokretanje inicijative da kod ležećeg policajca u ulici Geteova kod O.Š. Meša Selimović 
postavi fizička barijera čime bi se onemogućilo parkiranje vozila uz sami pješački prelaz tj. uz ležećeg 
policajca. 
O B R A Z L O Ž E NJ E 
Na spomenutom pješakom zbog pakiranih automobila neposredno uz prijelaz smanjena je preglednost 
svih učesnika u saobraćaju.  Nemoguće je da vozači uoče da je neko dijete krenulo preći ulicu, a ni 
djeca ne vide da li dolazi automobil.  
Isti problem smo imali u B fazi kod prelaza u blizini O.Š. Fatima Gunić koji je rješen postavljanjem 
betonskih zardinjera neposredno uz prijelaz. 
Odgovor nadležne sluđbe je bio da će se razmotriti mogućnost realizacije traženog u okviru radova na 
izradi i obnovi saobraćajne signalizacije i opreme puta shodno raspoloživim budžetskim sredstvima 
planiranim za ovu namjenu kao i stepenu prioriteta pristiglih zahtjeva delegirane od strane mjesne 
zajednice. 
Betonske zardinjere se jesu pojavile u naselju Alipašino Polje C faza, ali ne da bi zaštitile i osigurale 
sigurnost djece na putu prema školi. Postavljene su ispred ulaza na adresi Geteova 4, gdje osiguravaju 
neometan pristup zgradi stanarima na pomenutoj adresi. Žasto onda nisu postavljene iste barijere ispred 
svih ulaza u naselju, i zasto nisu ponostavljene kod prilaza školi? 
 

-vijećnica Selma Alić- 
 
 



1. Podnosim vijećničku inicijativu kojom tražim da nadležna služba Općine dostavi informaciju  o tome 
da li je za objekat bazena na Dobrinji izdata pravosnažna građevinska i upotrebna dozvola, tehnički 
prijem, te da se Općinskom vijeću dostave kopije navedenih akata. Također tražim da se dostavi potpuna 
informacija o pravnom statusu svih objekata koji se nalaze u okviru Centra „Safet Zajko“, a koji nisu 
izuzeti od obaveze pribavljanja odobrenja za građenje i upotrebu u smislu člana 69. važećeg Zakona o 
prostornom uređenju i građenju, uključujući podatke o eventualno pokrenutim postupcima, legalizaciji 
ili inspekcijskom nadzoru. 
Obrazloženje ove inicijative zasniva se na potrebi osiguranja zakonitosti građenja, transparentnosti rada 
nadležnih organa i zaštite javnog interesa, imajući u vidu da objekti koji nisu izuzeti zakonom moraju 
posjedovati odgovarajuće dozvole kako bi mogli biti stavljeni u funkciju. 
Tražim da se odgovor dostavi u pisanoj formi u roku predviđenom Poslovnikom Općinskog vijeća. 
 
2. Molm nadležnu općinsku službu   za dostavu  kopija potpune dokumentacije i provođenje nadzora  u  
ulici Ramiza Salčina (od broja 118 do kraja ulice), MZ Saraj Polje  Stambenog objekta ROSA i to: 
Dostava kopije urbanističke saglasnosti za predmetni objekat. 
Dostava kopije građevinske dozvole. 
Informacija da li je izdata upotrebna dozvola. 
Dostava odobrenja za zauzimanje javne površine i raskopavanje ulice. 
Informacija o roku završetka radova i obavezi vraćanja ulice u prvobitno stanje. 
Dostava zapisnika općinske inspekcije za period posljednjih 12 mjeseci. 
Informacija o elaboratu privremene regulacije saobraćaja (s obzirom da se radi o ulici u kojoj se nalazi 
obdanište i komunikacija prema osnovnoj školi). 
Obrazloženje: 
Građani navedene ulice već duži vremenski period trpe otežano kretanje, povremene potpune obustave 
saobraćaja, te otežan pristup osobama sa invaliditetom i slijepim i slabovidnim licima. Postoji 
opravdana zabrinutost da radovi i priključci nisu adekvatno planirani i izvedeni. 
Tražim da se odgovor dostavi u zakonskom roku. 
 
3. Molim nadležne KJKP Vodovod i kanalizacija Sarajevo informaciju  o priključenju stambenog  
objekta Rosa na vodovodnu mrežu i uticaju na vodosnabdijevanje ulica Ramiza Salčina (od broja 118 
do kraja ulice) 
Upućujem zahtjev za dostavu sljedećih informacija: 
 
Da li je predmetni objekat priključen na vodovodnu mrežu na osnovu važeće saglasnosti. 
Kopiju saglasnosti za priključenje i tehničkih uslova. 
Informaciju da li je priključak trajni ili privremeni. 
Podatke o profilu i kapacitetu vodovodne cijevi na toj dionici. 
Da li je izvršena hidraulička provjera opterećenja mreže prije priključenja. 
Da li je evidentiran pad pritiska ili prekidi u snabdijevanju nakon priključenja objekta. 
Plan eventualne rekonstrukcije ili pojačanja mreže. 
Tražim da se Općinskom vijeću dostave kopije navedenih akata. 
Obrazloženje: 
Stanovnici okolnih kuća prijavljuju česte prekide i značajno smanjen pritisak vode, što ukazuje na 
moguće preopterećenje mreže ili tehnički neadekvatan priključak. 
 
4. Inicijativa za postavljanje stacionarnih radarskih kamera u naselju Dobrinja 
Ovim putem upućujem inicijativu prema nadležnim službama Ministarstvo unutrašnjih poslova 
Kantona Sarajevo za postavljanje stacionarnih radarskih kamera za evidentiranje prekoračenja brzine 
na dionici ulice Braće Mulić, u pravcu prema ulici Bulevar Mimar Sinana, cijelom dužinom navedene 
saobraćajnice, sve do Osnovna škola Osman Nuri Hadžić u naselju Dobrinja. 
Na navedenoj dionici učestalo dolazi do prekoračenja dozvoljene brzine, čime se ozbiljno ugrožava 
sigurnost pješaka, a posebno djece i učenika koji svakodnevno koriste ovu saobraćajnicu. 
Smatram da bi postavljanje radarskih kamera značajno doprinijelo povećanju sigurnosti svih učesnika 
u saobraćaju, preventivno djelovalo na vozače te smanjilo rizik od saobraćajnih nezgoda. 



Ljubazno molim nadležne organe da razmotre ovu inicijativu i poduzmu odgovarajuće mjere u cilju 
unapređenja sigurnosti u saobraćaju. 
 
5. Podnosim incijativu sa ciljem sanacije i proširenja pristupnog puta za Žuč 
Obrazloženje: 
U proteklih nekoliko godina, nakon opremanja muzeja na brdu Žuč, a pogotovo nakon izgradnje 
spomen obilježja „Krila Slobode“ broj posjeta ovom lokalitetu je značajno porastao. To uključuje 
organizovane posjete kombi i minibus prevozom većeg broja ljudi (na primjer učenika iz škola) ili 
turističkih obilazaka, kao i prevoz građana tokom svečane manifestacije na godišnjicu izgradnje 
spomenika, koja se odvija u posljednem periodu. Sam lokalitet Žuč je značajan radi presudne uloge 
koju je odigrao u prethodnom ratu u odbrani Sarajeva. Na Žuču su se odigrale brojne bitke sa 
agresorskim snagama koje su sa druge strane držale položaje na širem prostoru Vogošće. Shodno 
istaknutom, i uzimajući u obzir da će se broj posjetitelja najvjerovatnije sve više i više povećavati, 
podnosim incijativu koja je nastala u razgovoru sa građanima sa ciljem sanacije pristupnih puteva na 
sam Žuč. 
 
Naime, trenutačna putna komunikacija je veoma loša u cijeloj dužini od kraja naseljenog dijela odnosno 
muzeja Žuč do samog spomenika Krila Slobode. Asfalt je poprilično star i dotrajao. Još veći problem 
od ovoga je međutim uska cesta, gdje ni na jednom njenom dijelu nije šira od jedne trake, sa 
povremenim manjim proširenjima. Smatram da je neophodno da se ova cesta opet asfaltira i proširi, 
gdje god je to moguće a sudeći da nagibi terena nisu veliki od muzeja do spomenika, smatram da je 
moguće to uraditi cijelom dužinom. Postavljanje određenog broja klupa usput bi također bilo poželjno, 
radi mogućnosti odmora za pješake. Što se tiče dijela ceste koji prolazi kroz naselje, objektivno je radi 
gustine građevina ga nemoguće proširiti, a alternativno bi se mogao napraviti novi pristupni put od dvije 
trake iz pravca Reljeva, gdje je gustina objekata znatno manja, mada to nije primarno neophodno i može 
biti dio dugoročnog projekta. 
 
 

-Vijećnik Adi Škaljić- 
 
Upućujem inicijativu za objavljivanje jedinstvenog sedmičnog kalendara službenih sportskih i kulturnih 
događaja koji se održavaju u objektima Općine i objektima kojima upravlja JP Lokom. 
O B R A Z L O Ž E NJ E 
U javnim objektima na području naše općine se svakodnevno, a naročito vikendom održava veliki broj 
takmičenja, utakmica i predstava. Prostori namjenjeni za gledaoce su najčešće prazni ili poluprazni, a 
za veliki broj ovih događaja ulaz je besplatan. Smatram da mala posjećenost nije isključivo rezultat 
nedostatka interesovanja, već i neiformiranosti građana naše općine. 
Zbog toga iniciram da se na službenim kanalima informisanja Općine i JP Lokom objavljuju sedmični 
kalendati događaja, sa naznakom o cijeni ulaznica. 
 

-vijećnica Emina Hasanović - 
 
1.ISPRAVKA NAZIVA ULICE NARODNOG HEROJA ADEMA BUĆA 
Narodni heroj Adem Buć (Bivolje Brdo, Čapljina, 1914 – Sarajevo, 1943) bio je jugoslavenski partizan 
i Narodni heroj Jugoslavije. Ulica koja nosi njegovo ime postoji i u Mostaru, gdje glasi „N.H. Adema 
Buća“, tj. Ulica Narodnog heroja Adema Buća. Naziv ulice  u općini Novi Grad u Sarajevu je gramatički 
nepravilan i sugerira drugo prezime i drugu osobu. Predlažem da Općinsko vijeće pokrene proceduru 
izmjene kako bi naziv bio historijski i jezički tačan. 
 
2.SIGURNOST GRAĐANA U SAOBRAĆAJU – BULEVAR MIMAR SINANA  
Podnosim urgentni zahtjev za preispitivanje postavljenih usporivača u ulici Bulevar Mimara Sinana jer 
njihovo naizmjenično postavljanje omogućava vozačima prelazak u suprotnu traku i direktno ugrožava 
pješake. Obzirom na frekventnost lokacije i blizinu trolejbuske okretaljke, smatram da je neophodno 
hitno preispitati postojeće rješenje i poduzeti adekvatne mjere kako bi se spriječile potencijalne 
saobraćajne nezgode. Ovakvo rješenje ostavlja prostor nesavjesnim vozačima da prelaze u suprotnu 



saobraćajnu traku kako bi izbjegli usporivače, čime direktno ugrožavaju sigurnost saobraćaja, a naročito 
sigurnost pješaka. 
 
  
3. POSTAVLJANJE NADSTREŠNICE I ADEKVATNOG STAJALIŠTA – AUTOBUSKA STANICA 
RELJEVO DVOR  
U ulici Safeta Zajke, na raskršću sa ulicama Reljevska i Mustafe Bajića, nalazi se lokacija koju građani 
koriste kao autobusko stajalište (Reljevo Dvor). Na navedenoj lokaciji ne postoji nadstrešnica, mjesto 
za sjedenje niti je jasno obilježeno autobusko stajalište. Prostor je neuređen i ne pruža osnovne uslove 
za sigurno čekanje prevoza. Veliki broj djece koristi ovo stajalište prilikom odlaska i povratka iz škole, 
te su izložena kiši, snijegu i drugim vremenskim nepogodama, bez adekvatne zaštite. Predlažem 
postavljanje nadstrešnice sa pratećim mjestom za sjedenje, te jasno obilježavanje autobuske stanice 
vertikalnom signalizacijom. Molim nadležne službe da izvrše uviđaj na terenu i poduzmu potrebne 
korake u cilju poboljšanja sigurnosti i uslova za sve korisnike javnog prijevoza, a posebno djecu. 
 
4. POSTAVLJANJE RASVJETE U ULICI HARISA ČAMPARE 

U ime građana ulice Harisa Čampare i naselja Reljevo podnosim inicijativu za postavljanje javne 
rasvjete na dionici dugoj oko 240 metara. Riječ je o potezu od isključenja iz ulice Safeta Zajke (pored 
firme ASS Company d.o.o.) do križanja s magistralnim putem, odnosno prolaza ispod nadvožnjaka kod 
Carinskog terminala Reljevo. Na toj dionici ne postoji nikakva javna rasvjeta, što predstavlja ozbiljan 
sigurnosni problem. Ovu inicijativu Mjesna zajednica je već nekoliko puta upućivala, ali do danas nije 
realizovana. Dionicu svakodnevno koriste pješaci, radnici obližnjih firmi i vozači, a u večernjim satima 
vidljivost je izrazito smanjena. Posebno rizičan je dio ispod nadvožnjaka, gdje je sigurnost dodatno 
ugrožena. Molimo nadležne službe da postavljanje javne rasvjete uvrste u plan i budžet za narednu 
godinu ili razmotre mogućnost hitne realizacije.  
 
 
5. PITANJE O IZGRADNJI RECIKLAŽNIH DVORIŠTA 
Molim nadležnu službu da dostavi informaciju da li Općina Novi Grad Sarajevo ima u planu izgradnju 
reciklažnog dvorišta na svom području. Ukoliko je projekat planiran, molim da se navedu planirani 
lokaliteti i faza realizacije. Ukoliko nije planiran, predlažem da se razmotri mogućnost reciklažnog 
dvorišta izgradnje, imajući u vidu značaj reciklažnih dvorišta za sistemsko upravljanje otpadom, razvoj 
navika razdvajanja otpada kod stanovništva, smanjenje nelegalnih deponija i unapređenje ekološke 
svijesti građana. Molim dostavu pisanog odgovora. 
 
 
6. ZAHTJEV ZA POSTAVLJANJE SFERNOG OGEDALA U ULICI RAMIZA SALČINA 374 
Molim da se što hitnije postavi sferno ogledalo u ulici Ramiza Salčina, kod broja 374. Ovaj zahtjev je 
već upućen MZ prije 5–6 godina. Sferna ogledala su postavljena duž većeg dijela ulice Ramiza Salčina, 
krak ulice od broja 356 do 374 još uvijek nema preglednost prilikom izlaska na glavnu ulicu. Obzirom 
na izuzetnu nepreglednost ovog dijela ulice, kao i vrlo uske trotoare koji su na nekoliko mjesta široki 
svega 30 cm, postavljanje ogledala je od velike važnosti za sigurnost svih učesnika u saobraćaju. Molim 
da se na ovaj zahtjev dostavi pisani odgovor. 
 

  
 
1. Inicijativa – Stavljanje u punu funkciju fudbalskog terena na Sokolju 
Upućuje se inicijativa nadležnim općinskim službama da se poduzmu konkretne aktivnosti radi 
stavljanja u punu funkciju fudbalskog terena na Sokolju. 
Teren se trenutno koristi za slobodnu i rekreativnu upotrebu građana, međutim klubovi, škole i 
akademije fudbala ga ne koriste zbog nepostojanja osnovnih pratećih sadržaja iako postoji potreba za 
dodatnim kapacitetima za trenažni proces. S obzirom na to da terenom upravlja LOKOM, a da na 
lokaciji ne postoje uslovi za presvlačenje niti sanitarni čvor, predlaže se da se, u saradnji sa Civilnom 



zaštitom Općine Novi Grad Sarajevo, postave dva montažna kontejnera za presvlačenje i dva do tri 
mobilna WC-a. 
Time bi se stvorili minimalni tehnički uslovi da teren mogu koristiti škole fudbala, akademije i klubovi 
u okviru redovnog trenažnog procesa, uz plaćanje korištenja terena prema upravitelju. 
Cilj inicijative je racionalno korištenje postojeće sportske infrastrukture i omogućavanje kvalitetnih 
uslova za sport djece i mladih na području općine. 
 
2. Inicijativa – Izmjena rješenja ležeće signalizacije u ulici Bulevar Mimara Sinana 
Upućuje se inicijativa nadležnim institucijama: Ministarstvo saobraćaja Kantona Sarajevo, Direkcija za 
puteve Kantona Sarajevo, Ministarstvo unutrašnjih poslova Kantona Sarajevo i Općina Novi Grad 
Sarajevo da izvrše analizu i razmotre izmjenu postojećeg rješenja ležeće signalizacije u ulici Bulevar 
Mimara Sinana, u zoni trolejbuske okretaljke i pješačkog prijelaza. 
Prema informacijama sa terena, trenutno postavljeni naizmjenični usporivači brzine omogućavaju 
nesavjesnim vozačima da prelaze u suprotnu traku kako bi ih zaobišli, čime se direktno ugrožava 
sigurnost učesnika u saobraćaju, posebno pješaka. 
Predlaže se razmatranje izmjene postojećeg rješenja, uključujući mogućnost postavljanja usporivača 
pune širine kolovoza ili drugih fizičkih prepreka koje bi onemogućile zaobilaženje prelaskom u 
suprotnu traku. 
Cilj inicijative je povećanje sigurnosti i prevencija saobraćajnih nezgoda na ovoj lokaciji. 
 
3. Inicijativa – Razmatranje uspostavljanja vještačkog skijališta u Park-šumi Mojmilo 
Upućuje se inicijativa nadležnim općinskim službama da se pristupi izradi analize izvodljivosti 
uspostavljanja vještačkog skijališta ili rekreativne ski-staze na području Park-šuma Mojmilo. 
Potrebno je izvršiti stručnu procjenu tehničke izvodljivosti, sigurnosnih uslova, finansijskih efekata i 
uticaja na okoliš, te definisati model upravljanja i održavanja eventualnog sadržaja. 
Cilj inicijative je unapređenje sportsko-rekreativnih sadržaja, aktiviranje zimskih potencijala ovog 
lokaliteta i stvaranje dodatnih sadržaja za djecu i mlade na području Općine Novi Grad Sarajevo. 
 
 
4. Uvođenje rodno odgovornog budžetiranja u Općini Novi Grad Sarajevo 
Na osnovu Zakona o ravnopravnosti spolova u Bosni i Hercegovini, te u skladu sa Gender akcionim 
planom Općine Novi Grad Sarajevo, kojim je predviđena integracija principa ravnopravnosti spolova u 
planiranje i provođenje javnih politika na lokalnom nivou, podnosim sljedeću inicijativu: 
Traži se od nadležnih općinskih službi da pokrenu proces uvođenja rodno odgovornog budžetiranja u 
Općini Novi Grad Sarajevo. 
U tom smislu, predlaže se da se: 
1.Izradi metodološki okvir i smjernice za primjenu rodne analize u procesu planiranja, izrade i izvršenja 
budžeta Općine Novi Grad Sarajevo; 
2.U okviru budžeta za 2026. godinu identifikuje najmanje jedna budžetska stavka koja će biti obrađena 
kroz rodnu analizu, kao pilot-aktivnost; 
Cilj inicijative je unapređenje transparentnosti i inkluzivnosti budžetskog procesa, te osiguranje da 
planiranje i raspodjela javnih sredstava uvažavaju različite potrebe građanki i građana Općine Novi 
Grad Sarajevo. 
 

-vijećnica Aida Ožegović- 
 
Pokrećem inicijativu da se uposlenicima  Općine Novi Grad retroaktivno isplati razlika u koeficijentu 
minulog rada sa 0,5 na 0,6 u skladu s Kolektivnim ugovorom iz decembra 2023. godine. Smatram da je 
važno ispoštovati dogovorene uvjete kako bi se osigurala pravičnost i usklađenost sa zakonskim 
odredbama. 
Molim da se razlika u koeficijentu izračuna za period unazad, počevši od 20.12. 2023. kako bi se 
radnicima omogućila pravična naknada za njihov minuli rad u tom periodu. 
Ovaj korak bi značajno doprinio poboljšanju odnosa i zadovoljstva zaposlenih, a ujedno bi bila potvrda 
posvećenosti poštovanju prava zaposlenih. 



MOLIM DA SE ZA NAREDNU SJEDNICU STAVI OVA INICIJATIVA NA IZJAŠNJENJE 
OPĆINSKOM VIJEĆU.  
 
 
 
                                                                                                                      SEKRETAR 

